
Аннотация: Маълумки, математика фанининг ўзига хос 

хусусиятларини  ҳисобга олган ҳолда ўқув материали мазмунини икки қисмга: 

назарий материал ва математик масалаларга ажратиш мумкин. Масалаларни 

ечиш эса ўқувчиларда ўрганилаётган назарий материалнинг мазмун-

моҳиятини ойдинлаштириб, мавжуд билимларни чуқурроқ татбиқ қилишга, 

янги билимларни вужудга келтиришга, назарияни амалиёт билан боғлашга 

шароит яратади. 

Калит сўзлар: ахборот, алгоритмлар, материал, методлар. 

 

 Аннотация: Известно, что с учетом специфики математической науки 

содержание учебного материала можно разделить на две части: теоретический 

материал и математические задачи. Решение задач уточняет содержание 

изучаемого студентами теоретического материала, создает условия для более 

глубокого применения имеющихся знаний, создания новых знаний, связи 

теории с практикой. 

Ключевые слова: информация, алгоритмы, материал, методы. 

 

 Annotation: It is known that taking into account the specific features of the 

science of mathematics, the content of the teaching material can be divided into two 

parts: theoretical material and mathematical problems. The solution of problems 

clarifies the content of the theoretical material studied by students, creates conditions 

for deeper application of existing knowledge, the creation of new knowledge, the 

connection of theory with practice. 

Keywords: information, algorithms, material, methods. 

 

Илмий ахборот ҳажмининг жадал ўсиши, илмий кашфиётларнинг 

амалга тез жорий қилиниши, ишлаб чиқаришдаги меҳнат мазмуни ҳамда 

методларининг доимо ўзгариб туриши ўқувчиларни ҳамиша ўқишини, 

ўзининг умумий билим савиясини оширишини, билим ҳамда уқувларини 

кенгайтириш ва чуқурлаштиришга интилишини талаб қилади. Ана шу 

мақсадларда ўқитувчи ўқув жараёни давомида ўқувчиларнинг билимга 

қизиқишини ривожлантиришга катта аҳамият бериши, уларда таълим олишга 

интилиш ҳосил қилиши, фикрлаш даражасини ривожлантириши, ҳар хил 

масалаларни мустақил ҳал қилишга ўргатиши зарур. 

Ҳар бир фан мазмунининг назарий ва амалий асосларини ўргатишда уни 

яхлит ҳолда мантиқий нуқтаи-назардан ёритиш ўқувчиларда билимларни 

онгли равишда таркиб топтириш ва ривожлантириш учун асос яратади. 

Шунинг учун барча фан ўқитувчилари каби математика фани ўқитувчиси ҳам 

ўқув материали мазмунини ташкил этувчиларини (тушунча, теорема, 

математик масалалар) ажрата олиши ва уларни таҳлил қилиш асосида 

математиканинг алоҳида мазмунли-услубий йўналишларини ўрнатиш билан 

боғлиқ услубий кўникмаларга эга бўлиши талаб этилади.  

Маълумки, математика фанининг ўзига хос хусусиятларини 

(тушунчаларнинг абстрактлиги ва фикрларнинг мантиқий тасдиқланиши) 

ҳисобга олган ҳолда ўқув материали мазмунини икки қисмга: назарий 

материал ва математик масалаларга ажратиш мумкин. Методологик нуқтаи-

назардан назарий материал тушунчалар ва уларнинг таърифлари, тасдиқлар 

(теоремалар, хоссалар, белгилар), алгоритмлар (қоидалар, формулалар ва 

бошқалар), турли математик методлар, айний алмаштиришлар, ҳаракат ёки 

ўхшашлик методлари, координата ва векторлар методлари ва ҳоказо) орқали 

берилган бўлиб, ўқув материали мазмунининг бу ташкил этувчилари 

математика дарсликларида ўзаро боғланишда бўлади.  

Масалаларни ечиш эса ўқувчиларда ўрганилаётган назарий материалнинг 

мазмун-моҳиятини ойдинлаштириб, мавжуд билимларни чуқурроқ татбиқ 

қилишга, янги билимларни вужудга келтиришга, назарияни амалиёт билан 

боғлашга шароит яратади.  

Ўқув материали мазмунини бундай таҳлил қилиш дарслик матнидан 

тушунча ва объектларнинг таърифларини ўрганишда, уларнинг мантиқий 

тузилиши ва келиб чиқишини тахлил қилишга, умумийлиги ва фарқини 

аниқлашга, шунингдек, асосий таянч ўқув материалини ёритишга 

мўлжалланган масалалар билан бир қаторда, ўрганиладиган назарий 

материалнинг тадбиқларини кўрсатадиган масалаларни ҳам аниқлашга имкон 

беради. Натижада ҳар бир конкрект дарс мавзусининг асосий таянч 

тушунчаларининг ўрганишнинг мақсадларини аниқ кўрсатиш ўқув 

вазифаларини аниқлашга, ўқувчилар томонидан ўзлаштирилган билим ва 

кўникмаларни назорат қилишга имконият яратади.  

Ўқув вазифани аниқлаш таълим воситалари ва таълим методларини танлаш 

учун асос яратади. Бунда ўқитувчи ўқув материалининг мазмунидан келиб 

чиққан ҳолда таълим методларидан танлайди ва ўқувчиларнинг билиш 

фаолиятини ташкил этади.  

Турли таълим методлари имкониятларини баҳолашда ўқувчиларнинг ёш 

хусусиятларини ҳисобга олиш муҳимдир. 5-6 синфлар математика курсида 

ўқитувчи ўқув материалини ёритишда дастлаб эслаб қолишнинг асосан 

механик усулларини қўллашга йўналтирилган методларидан ҳикоя қилиш 

усулига кенгроқ эътибор берса, 7-9 синфларда эса бу усул улуши камайиб, 

секин-аста эслаб қолишнинг мантиқий усул кенгая боради. Натижада 

ўқитувчи ўқувчиларнинг ақлий фаолиятларини шакллантириш ва 

ривожлантириш учун кенг имкониятларга эга бўлади, чунки энди математик 

таълим жараёнида қўлланиладиган ҳикоя қилиш, суҳбат, ўқувчилар мустақил 

ишларини уюштириш усуллари ўртасида нисбатлар ўзгариб, ўқувчиларнинг 

фаоллигини шакллантириш, мустақил билим олишлари учун шароитлар 

яратилади.  

Ўқитувчи ўқитиш усулларини танлашда синфдаги ўқувчиларнинг математик 

тайёргарлиги даражасини ҳисобга олган ҳолда табақалаштириб таълим 

беришга ҳам эътибор бериши лозим бўлади. Бунда асосий мезон ўқув 

материалини синфдаги барча ўқувчилар томонидан ўзлаштирилишига 

эришиш бўлганлиги учун, ўқитувчи бўш ўзлаштирувчи ўқувчилар томонидан 

ўрганилаётган ҳар бир мавзу мазмунидаги таянч тушунчани ажрата олиш, ўз 

ишини режалаштириш ва назорат қилиш кўникмаларини таркиб топтиришга 

алоҳида эътибор бериши керак бўлади. Бунинг учун ўқитувчи янги 

материални баён этишда уларни ҳар томонлама қўллаб-қувватлаш, мавзунинг 

мураккаб жойларида тушунтириш суръатини бир оз секинлаштириш, 

ўзлаштиришда қийинчилик туғилганда ўқувчилар томонидан саволлар 

берилишини рағбатлантириши зарурдир.  

Шундай қилиб, таълим мазмунига мос методларни тўғри танлаш 

ўқитувчининг режалаштириш ва лойиҳалаштириш фаолиятида ҳар бир 

мавзуни ўрганишнинг режасини тўғри танлашга ва ўқувчилар билиш 

фаолиятини такомиллаштиришга ижобий таъсир ўтказади.  

